
Kosovë

A. Hyrje

Kosova është kryesisht vend transit për heroinën afgane të destinuar për Evropë, por raportet e Policisë së Kosovës (PK) sugjerojnë që vendi përballet me problemin e rritjes së narkotikëve në tregun vendor. Kosova përballet me sfida në luftën kundër trafikimit të narkotikëve për shkak të kontrollit të dobët të kufijve dhe korrupsionit ndër Policinë Kufitare të Kosovës (PKK) dhe ndër zyrtarë të Doganës. PK vazhdon përpjekjet për ta luftuar tregtinë me drogë, por ka burime të kufizuara, dhe lufta kundër narkotikëve është prioritet i ulët. Qeveria e Kosovës, e udhëhequr nga Ministria e Punëve të Brendshme (MPB), miratoi strategjinë e vet kombëtare për luftë kundër narkotikëve në korrik të vitit 2009, por ende nuk ka ndarë burime të mjaftueshme për ta zbatuar në tërësi atë strategji.

Kosova nuk është prodhuese e madhe e narkotikëve. PK ka gjetur disa dëshmi të kultivimit në sasi të vogël të marihuanës në zonat rurale, kryesisht në formë të bimëve të përziera me drithëra ose të kultivuara në oborre të shtëpive. Policia gjithashtu ka gjetur disa bimë të pakultivuara të marihuanës që rriten në zonat rurale. PK i përcakton rendimentet duke i numëruar bimët individuale, dhe numri i bimëve që kultivohen nga një prodhues i vetëm është i vogël për të pasur ndikim të madh. Ka pasur raportime për konfiskim të sasive të vogla të substancave kimike në Kosovë, por zyrtarët e PK-së nuk kanë gjetur dëshmi të laboratorëve për përpunimin apo prodhimin e narkotikëve.

Kosova është kryesisht vend transit për heroinën afgane që vjen nga Turqia dhe për kokainën dhe marihuanën që kalon përmes porteve të Shqipërisë dhe Malit të Zi të destinuar për Evropë. Drogat ripaketohen në sasi më të vogla në vende të panjohura brenda Kosovës dhe më pas transportohen me automjete drejt qyteteve të Bashkimit Evropian. Dërgesat e mëdha transportohen kryesisht me autobusë dhe kamionë, apo përmes kalimit të lehtë të kufijve të brishtë me vendet fqinje. Zyrtarët e Misionit të BE-së për Sundim të Ligjit (EULEX) dhe të PK-së raportojnë për lëvizje të shumta, por në sasi të vogla, të narkotikëve, prej dy deri në pesë kilogramë për person, apo 10 deri në 20 kilogramë në bagazh të autobusit. Këshilltarët e EULEX-it kanë vënë re që PKK i lëshon autobusët të kalojnë pa i kontrolluar, dhe, në disa raste, pa i kontrolluar pasaportat e udhëtarëve. Ka pohime të besueshme për korrupsion ndër zyrtarë të PKK-së dhe të Doganës në kufij. Duke pasur parasysh shkallën e raportimit të kontrabandimit të drogës, rrallë ndodh që Policia e Kosovës dhe zyrtarët e Doganës së Kosovës të konfiskojnë sasi më të mëdha të drogës.

Qeveria e Kosovës i vazhdon përpjekjet e veta për ta ndaluar dhe konfiskuar drogën që kalon transit përmes Kosovës. Nuk ka pasur ndërrime të mëdha në metodologjinë apo taktikën e përdorur nga Policia e Kosovës apo agjencitë doganore. Për shkak të çështjes së statusit të shtetësisë dhe ndjenjës së mosbesimit në Policinë e Kosovës, shtetet fqinje kanë ngurruar të zhvillojnë hetime të përbashkëta me autoritetet e Kosovës. PKK është e vendosur ta fillojë kontrollimin e kufirit të Kosovës me Maqedoninë në fillim të vitit 2011, sapo KFOR-i (Forca e Kosovës – Forca Paqeruajtëse Ndërkombëtare e udhëhequr nga NATO) zyrtarisht t’ia kalojë përgjegjësinë.
UNICEF-i dhe OJQ-ja Labyrinth mbledhin të dhëna për konsumin vendor të narkotikëve; ato raportojnë që tregu vendor është në rritje e sipër dhe që përdorimi i drogave të paligjshme është gjithashtu në rritje e sipër. Të dhënat e tyre tregojnë se nivelet e konsumit të narkotikëve ndër adoleshentë dhe studentë, si përdorues primarë, janë të përafërta me nivelet në shumicën e vendeve të Evropës perëndimore. Nuk ka të dhëna zyrtare për numrin e përdoruesve të drogës, por UNICEF-i thotë që kjo shifër arrin në rreth 20.000. Prej këtij numri, rreth 5.000-6.000 janë përdorues që varen nga droga intravenoze. Përdorimi i heroinës është përgjegjës për pjesën më të madhe të përdoruesve që varen nga droga dhe që kërkojnë trajtim. Numri i përdoruesve të kokainës është në rritje, dhe çmimi i kokainës është duke shënuar rënie në tregun vendor. Megjithatë, Kosova ende nuk është bërë palë e Konventës së OKB-së të vitit 1988 për Drogat.

B. Arritjet, politikat dhe trendet e kontrollimit të drogave

1. Zhvillimi institucional

Kosova ka shënuar përparim të kufizuar në nismat kundër narkotikëve në vitin 2010. Strategjia kombëtare e vendit kundër narkotikëve, e zhvilluar nga MPB-ja, u publikua në korrik të vitit 2009, por ende nuk është zbatuar, pjesërisht për shkak të kufizimeve financiare. Strategjia e re kombëtare bën thirrje për koordinim më të mirë ndër organizatat e Qeverisë së Kosovës, si Ministria e Shëndetësisë (MSH) dhe Ministria e Arsimit, dhe për komunikim më të mirë brenda PK-së. Në pajtim me këtë strategji, më 23 janar, MPB-ja i centralizoi njësitë e narkotikëve, që më parë ishin të shpërndara, nën Drejtorinë për Hetim të Trafikimit të Drogës, Shtylla për Hetim të Krimeve. Ky veprim e eliminoi dyfishimin e përpjekjes dhe u përqendrua në bashkëpunim më të madh.

Në planin e vet strategjik dhe në buxhetin e vet për periudhën 2008-2013, MSH përfshiu një vlerësim të problemit të drogave në Kosovë, zhvillimin e një strategjie kombëtare për parandalimin e përdorimit të drogave ndër adoleshentë dhe të rinj, krijimin e mekanizmave të rregullt për monitorim të niveleve të përdorimit të drogave ndër adoleshentë dhe të rinj, dhe përmirësimin e shërbimeve për narkomanë. Në dhjetor të vitit 2007, MSH hartoi Strategjinë kombëtare për shëndet mendor, e cila përfshinte trajtimin dhe shërbimet për narkomanë, por zbatimi i saj ishte i ngadalshëm për shkak të financimit të pamjaftueshëm.

MPB raportoi se është duke punuar për ta shtuar kapacitetin hetues të Kosovës në luftën kundër narkotikëve dhe planifikon t’i përmbushë qëllimet e Programit të Marrëveshjes për Partneritet Evropian duke i trajnuar zyrtarët kundër narkotikëve, duke blerë pajisje teknike, duke e forcuar bashkëpunimin ndërmjet agjencive, dhe duke e shtuar deri në 60 numrin e hetuesve të rinj kundër narkotikëve.

Si shtet pasardhës i ish-Jugosllavisë, Kosova, pas shpalljes së pavarësisë, i mori obligimet që dalin nga marrëveshjet e Jugosllavisë, duke përfshirë marrëveshjen për ekstradim të vitit 1901, të nënshkruar ndërmjet Mbretërisë së Serbisë dhe Shteteve të Bashkuara. Për shkak të historisë së saj unike si subjekt i administruar nga OKB-ja, Kosova më parë nuk ishte palë e Konventës së OKB-së të vitit 1988 për Drogat, apo e ndonjë konvente ose protokolli tjetër ndërkombëtar. Që nga shpallja e pavarësisë, në shkurt të vitit 2008, dhe që nga miratimi i Kushtetutës së shtetit të ri, në qershor të vitit 2008, Kosova ka fituar autoritet për të nënshkruar marrëveshje ndërkombëtare, si dhe marrëveshje bilaterale dhe multilaterale; megjithatë, ky autoritet, për qëllime praktike, është i kufizuar në marrëveshje me 71 vende që e kanë njohur Kosovën. Kosova ende nuk është anëtare e OKB-së.

Kosova bashkëpunon dhe shkëmben informata me vendet në rajon përmes takimeve joformale bilaterale dhe multilaterale. P.sh., Drejtori i Drejtorisë kundër Krimit të Organizuar në PK rregullisht takohet me homologun e vet nga Shqipëria. PK raporton se shkëmbimi i të dhënave me Maqedoninë dhe Malin e Zi lidhur me hetimin e drogës është i dobët, ndërsa shkëmbimi i të dhënave me Shqipërinë, me të cilën nënshkroi një marrëveshje për shkëmbim të të dhënave në vitin 2008, raportohet të jetë i shkëlqyeshëm. Marrëveshjet për shkëmbimin e të dhënave me Maqedoninë dhe Malin e Zi janë duke u negociuar. Dogana e Kosovës ka nënshkruar memorandume të mirëkuptimit me Shqipërinë dhe Maqedoninë.

2. Reduktimi i furnizimit

Policët e PK-së kundër narkotikëve ballafaqohen me sfida të shumta. Burimet e tyre janë të kufizuara, dhe lufta kundër narkotikëve nuk është prioritet i lartë për Qeverinë e Kosovës. PK raporton se mungesa e prokurorëve të përkushtuar dhe të specializuar për luftë kundër narkotikëve i pengon hetimet e koordinuara me zyrat e prokurorive. Prokurori i Shtetit e pranon këtë problem dhe është në proces të ricaktimit të personelit për t’u marrë me këtë çështje.

Sipas një raporti të progresit të Ministrisë së Punëve të Brendshme, prej janarit e deri në tetor të vitit 2010, PK është ndeshur me 260 raste të trafikimit të narkotikëve. PK kreu 122 operacione që rezultuan në 454 persona të arrestuar, konfiskoi 340 kilogramë marihuanë, 2 kilogramë kokainë, 23 kilogramë heroinë, dhe shkatërroi 9697 bimë kanabis. Të dhënat nga vitet e kaluara tregojnë se viti 2010 ka shënuar rritje në arrestime për trafikim të narkotikëve. Konfiskimi i narkotikëve të paligjshëm ka qenë i njëtrajtshëm, përveç konfiskimit të një sasie të madhe të marihuanës (340 kilogramë në vitin 2010 kundrejt 44 kilogramëve në vitin 2009). PK nuk ka gjetur asnjë dëshmi për prodhimin e drogës sintetike në Kosovë.

PK përdor një sërë teknikash hetuese, prej grumbullimit të informatave deri tek përgjimi dhe vëzhgimi. Policia e Kosovës e zbaton modelin “polici e udhëhequr nga inteligjenca” për t’i identifikuar dhe hetuar trafikantët. Ky model është shtrirje e policisë në komunitet dhe mbështetet në marrëdhëniet ndërmjet policisë dhe komuniteteve lokale për t’i ofruar policisë informata për veprimtari të paligjshme, si trafikimi i narkotikëve. Kjo strategji zbatohet me vështirësi në Kosovë për shkak të strukturave familjare dhe klanore të organizuara mirë.

EULEX-i e mentoron, monitoron dhe këshillon PK-në lidhur me veprimtaritë për ndalimin e narkotikëve. Si pjesë e një projekti që filloi në gusht të vitit 2010, EULEX-i i koordinon përpjekjet për ndalimin e drogës me PK-në dhe KFOR-in, duke përdorur pajisjet ajrore të KFOR-it për t’i gjetur dhe identifikuar vendet në të cilat kultivohet kanabisi.

3. Vetëdijesimi për abuzim të drogës, reduktimi i kërkesës dhe trajtimi
Sipas OJQ-së Labyrinth, përdorimi i marihuanës në shkolla ka shënuar rritje. Sipas sondazheve të fundit të UNICEF-it, vetëm 18 për qind e fëmijëve të moshës 15-18-vjeçare i kuptojnë rreziqet e përdorimit të drogave. Mosha mesatare e injektimit të parë është 21,7 vjet, por ka pasur raste me fëmijë të moshës 14-vjeçare. Ndonëse nuk ka nuk ka të dhëna zyrtare për numrin e përdoruesve të drogës në Kosovë, UNICEF-i beson se ky numër tani arrin në 20.000, prej rreth 15.000 sa ishin në vitin 2001.

Ministria e Shëndetësisë dhe Ministria e Arsimit drejtojnë programe edukative lidhur me rrezikun nga drogat, dhe policia e komunitetit i viziton shkollat ​​në mbarë Kosovën për t’i edukuar nxënësit për rreziqet që lidhen me përdorimin e drogave. OJQ-të, si Labyrinth, ndihmojnë rreth edukimit dhe trajtimit.

OJQ-ja Labyrinth thotë se bazuar në numrin e njerëzve që kërkojnë trajtim për varësi nga kokaina, përdorimi i kokainës është rritur dukshëm në pesë vjetët e fundit, PK-ja e mbështet këtë mendim. OJQ-ja Labyrinth tani ka rreth 600 klientë në faza të ndryshme të trajtimit dhe pranon 10-11 klientë të rinj në muaj; para dy vjetësh, ky numër ishte 7-8 në muaj. Rreth tre për qind e klientëve të OJQ-së Labyrinth lirohen nga droga pas trajtimit, krahasuar me rreth 25 për qind në Bashkimin Evropian. OJQ-ja Labyrinth ia atribuon këtë shkallë të ulët të suksesit mungesës së shërbimeve pasuese dhe sociale, normave kulturore sipas të cilave familja mund ta mohojë fëmijën e vet për shkak të përdorimit të drogës, dhe mungesës së mundësive ekonomike apo edukative për të rinjtë.

Reparti i Psikiatrisë i Spitalit Universitar në Prishtinë, i cili gjithashtu siguron trajtim për drogë, raporton se trajton mesatarisht 70-80 pacientë të hospitalizuar çdo vit. Pjesa më e madhe e pacientëve janë të varur nga heroina. Çdo vit trajtohen, si pacientë të jashtëm, rreth 140-160 persona të varur nga droga. Kushtet janë të varfra. Spitali Universitar i Prishtinës ka numër të kufizuar të personelit, vetëm një mjek dhe një infermiere të përkushtuar për trajtimin e narkomanëve, dhe vetëm dy dhoma trajtimi me gjithsej gjashtë shtretër.

Sipas zyrtarëve të Spitalit, numri i pacientëve është në rritje e sipër, dhe ka nevojë urgjente për një program më të mirë për trajtimin e problemit të drogës që përfshin personel në numër më të madh dhe të trajnuar më mirë, terapi individuale dhe grupore, dhe ndarjen nga reparti psikiatrik. Zyrtarët e spitalit e konsiderojnë prioritet ndërtimin e një objekti të veçantë për trajtimin e narkomanëve. Ata besojnë që marrëveshja aktuale, sipas të cilës narkomanët vendosen pranë pacientëve psikiatrikë në të njëjtin repart, krijon një turp social që i pengon narkomanët, përveç rasteve më të rënda, të kërkojnë trajtim.

MSH do ta fillojë një program të terapisë me metadon, të financuar nga “Global Fund” në fund të nëntorit 2010 në Prishtinë, Prizren dhe Gjilan. Programi do të jetë falas për pacientë. OJQ-ja Labyrinth raporton se vetëm 12 për qind e pacientëve e përdorin metadonin për ta trajtuar varësinë nga heroina, dhe ia atribuon këtë shkallë të ulët të suksesit mungesës së një trajtimi afatgjatë dhe programi vazhdues. Sipas dëshmive të OJQ-së Labyrinth, më shumë përdorues të drogës kanë vdekur nga mbidoza gjatë këtij viti (12 përdorues të drogës) sesa gjatë vitit të kaluar (4 përdorues të drogës).
4. Korrupsioni

Është vështirë të llogaritet përmasa në të cilën korrupsioni në Kosovë ndikon në trafikimin e drogës. Kosova ka ndërmarrë masa ligjore dhe masa për zbatimin e ligjit për ta parandaluar dhe ndëshkuar korrupsionin publik që ndihmon prodhimin, përpunimin, ose dërgimin e substancave narkotike dhe psikotropike, dhe të substancave të tjera të kontrolluara, apo që dekurajon hetimin apo ndjekjen e veprave të tilla, posaçërisht nga zyrtarë të lartë qeveritarë. Megjithatë, rezultatet deri më tani kanë qenë të përziera.

Ligji kundër Korrupsionit, i miratuar në prill të vitit 2005, është legjislacioni mbizotërues që i drejton aktivitetet kundër korrupsionit. Nuk ka ligje që e trajtojnë në mënyrë specifike korrupsionin publik lidhur me narkotikët.

Ligji kundër Korrupsionit e themeloi Agjencinë e Kosovës kundër Korrupsionit, një agjenci e pavarur që filloi punën në korrik të vitit 2006. Në fillim të vitit 2009, Qeveria e Kosovës i bëri një ndryshim Ligjit kundër Korrupsionit dhe gjithashtu hartoi një strategji zyrtare kundër korrupsionit për periudhën 2009 – 2011. Që nga nëntori i vitit 2010, ky ndryshim nuk është miratuar nga Kuvendi i Kosovës. Në vitin 2010, Policia e Kosovës dhe Prokuroria Speciale themeluan një task forcë kundër korrupsionit, që synon korrupsionin ndër zyrtarët qeveritarë
Ka raporte për korrupsion ndër disa zyrtarë individualë brenda Policisë së Kosovës dhe Doganës së Kosovës. Thuhet se zyrtarët që i mbyllin sytë para trafikimit të narkotikëve ose që marrin ryshfet për ta lejuar kalimin e narkotikëve nëpër kufij janë raste tipike të korrupsionit. Zyrtarët e PK-së e shohin mundësinë për probleme për shkak të pagave të ulëta dhe fitimeve të pamjaftueshme të policëve, dhe besojnë që korrupsioni ekziston në zyrat rajonale kundër narkotikëve. Thuhet që politikanët dhe personalitetet e krimit të organizuar ndikojnë në hetime dhe në përparimin e rasteve përmes sistemit të drejtësisë. Ka pasur disa arrestime për trafikim të narkotikëve gjatë viteve të fundit, dhe shumica e arrestimeve që lidhen me drogën kanë qenë për posedim të thjeshtë nga individët.

47 kilogramë heroinë dhe një sasi e madhe e parave dhe e dëshmive të tjera janë vjedhur nga dhoma e dëshmive policore në maj të vitit 2009. Ka së paku 15 të dyshuar për këtë vjedhje, por ende nuk është ngritur asnjë akuzë, as që është gjetur malli i vjedhur. Rasti është duke u hetuar nga Inspektorati Policor i Kosovës (IPK), një organ i pavarur në kuadër të MPB i themeluar për ta mbështetur efikasitetin dhe efektivitetin e policisë, dhe për ta hetuar dhe ndëshkuar sjelljen e keqe serioze.

Nuk ka të dhëna që tregojnë se Qeveria e Kosovës apo zyrtarë të saj të lartë inkurajojnë ose ndihmojnë prodhimin apo shpërndarjen e paligjshme të substancave narkotike dhe psikotropike, ose të substancave të tjera të kontrolluara, apo që shpëlajnë paratë e fituara nga transaksionet e paligjshme të drogës.
C. Qëllimet kombëtare, bashkëpunimi bilateral, dhe nismat politike të SHBA-së

Kosova bashkëpunon me Shtetet e Bashkuara në çështjet e luftës kundër narkotikëve. Zyrtarët e Kosovës kërkojnë dhe marrin ndihmë teknike dhe trajnim që sigurohet përmes programeve të Departamentit të Drejtësisë, të organizuara nga Programi për Zhvillim, Ndihmë dhe Trajnim Prokurorial Jashtë Vendit (OPDAT) dhe Programi Ndërkombëtar për Ndihmë dhe Trajnim në Hetime Penale (ICITAP), të financuara përmes Byrosë për Çështje Ndërkombëtare të Narkotikëve dhe të Zbatimit të Ligjit (INL) të Departamentit të Shtetit. Në vitin 2010, OPDAT-i dhe ICITAP-i organizuan një sërë seminaresh trajnimi dhe projekte të ndihmës teknike të dizajnuara për t’i përmirësuar teknikat e policisë dhe të prokurorëve në Kosovë për hetim dhe gjykim, që vazhdimisht merren me raste të narkotikëve. Këto trajnime u përqendruan në zhvillimin e një sërë aftësive (shkrimi i raporteve, intervistimi, marrja në pyetje dhe zhvillimi i informatorëve) dhe në përdorimin e masave të ndryshme të fshehta (duke përfshirë përdorimin e mjeteve për përgjimin e bisedave telefonike, dëshmitarët bashkëpunues, dhe informatorët) për t’i avancuar hetimet kundër narkotikëve.

Një nismë e veçantë e OPDAT-it u ofroi trajnim dhe ndihmë teknike prokurorëve të Kosovës dhe të EULEX-it në zbatimin e ligjit të ri për pranimin e fajësisë (marrëveshja për pranimin e fajësisë). Përdorimi i marrëveshjes për pranimin e fajësisë do të sigurojë që e gjithë ndërmarrja kriminale të mbahet përgjegjëse për veprimtarinë e vet narkotike. Në disa raste të kohëve të fundit, dëshmitarë dhe informatorë të nivelit më të ulët bashkëpunues janë përdorur për t’i avancuar hetimet që kanë qenë në zhvillim e sipër dhe/ose për t’i identifikuar veprat e tjera penale dhe autorët e krimeve. Gjithashtu, në bashkëpunim me Institutin Kombëtar për Avokim gjatë Gjykimit (NITA), OPDAT-i ka ofruar trajnim intensiv për avokim gjatë gjykimit për gjyqtarët dhe prokurorët e Kosovës për t’i zhvilluar dhe përmirësuar prezantimet e tyre në gjykatore dhe për t'i përgatitur ata për sistemin e ri akuzator të drejtësisë.
Zyra e Prokurorit të SHBA-së për rajonin lindor të Karolinës së Veriut (USAO-EDNC/Nisma për Kosovën) ka vazhduar një partneritet aktiv me hetuesit dhe prokurorët e Kosovës kundër narkotikëve dhe ka prezantuar dhe inkurajuar zhvillimin e task forcave të përkushtuara për ta luftuar trafikimin e narkotikëve. Zyrtarët për zbatimin e ligjit që ndoqën trajnimet e OPDAT-it dhe ICITAP-it dhe morën ndihmë teknike kanë kryer 45 arrestime në 12 raste të narkotikëve, që rezultoi në konfiskimin e rreth 88 kilogramëve heroinë dhe 176 kilogramëve marihuanë. Mbi 31.000 euro dhe tri armë zjarri janë konfiskuar gjatë arrestimeve ose konfiskimit të narkotikëve. Pajisjet, donacionet dhe trajnimi i Programit për Kontroll të Eksportit dhe Siguri Kufitare (EXBS), ndonëse të sajuara për ta parandaluar përhapjen e armëve të shkatërrimit në masë, gjithashtu i kanë përmirësuar aftësitë e zyrtarëve doganorë, që gjë shpuri në konfiskime më të shpeshta të narkotikëve.

Me hartimin dhe ndihmën teknike të Qeverisë së SHBA-së, Kosova miratoi një ligj gjithëpërfshirës kundër shpëlarjes së parave më 30 shtator 2010. Ky ligj imponon obligime të raportimit ndërkombëtar dhe në përputhje me Task-Forcën e Veprimit Financiar, duke përfshirë raportimin e transaksioneve të dyshimta dhe të strukturuara (transaksione të shumta vetëm nën pragun e raportimit). Kur të zbatohet, ky ligj do ta pengojë dukshëm aftësinë e trafikantëve të narkotikëve (dhe të kriminelëve të tjerë) për të lëvizur ose “shpëlarë” fitimet e tyre të paligjshme.

D. Përfundim
Kosova është duke shënuar përparim në luftën kundër trafikimit të narkotikëve, por probleme të shumta mbeten. Kosova është vend tranzit për drogë drejt BE-së, dhe ka një treg të brendshëm në rritje e sipër për konsum. Prokurorët e EULEX-it e informojnë personelin e Ambasadës së SHBA-së që disa zyrtarë të qeverisë ndërhyjnë në ndjekjen e personave që akuzohen se merren me narkotikë. Sistemi i drejtësisë është i mbirënduar dhe i pazhvilluar. Programet vendore për trajtimin e narkomanëve janë të nënfinancuara dhe kanë shkallë të ulët të suksesit.
Programet e sponsorizuara nga Shtetet e Bashkuara po ndikojnë në institucionet e sapokrijuara të zbatimit të ligjit në Kosovë. Kemi parë rritje pozitive në zbulimin dhe konfiskimin e narkotikëve që trafikohen përmes kufijve, dhe në cilësinë e ndjekjeve penale. ICITAP-i dhe OPDAT-i janë të angazhuar në përpjekje të trajnimit me policinë dhe prokurorët e Kosovës për t’i identifikuar dhe konfiskuar pasuritë që janë të ardhura nga krimi i drogës për t’ua vështirësuar veprimtarinë brenda Kosovës ndërmarrjeve kriminale të lidhura me trafikimin e drogës.

SHBA-ja planifikon të vazhdojë t’i ofrojë Kosovës ndihmë për sundim të ligjit. Policia, prokurorët dhe gjyqtarët e financuar nga Qeveria e SHBA-së vazhdojnë të punojnë në Kosovë si pjesë e EULEX-it dhe përmes programit të INL-së. Qeveria e SHBA-së është duke i koordinuar me BE-në qëllimet dhe prioritetet e ndihmës së saj në Kosovë për sundim të ligjit, dhe duhet të vazhdojë të ofrojë trajnim, ndihmë teknike dhe pajisje për PK-në dhe sektorin e drejtësisë penale në Kosovë që drejtpërdrejt ose tërthorazi mbështet punën në luftën kundër narkotikëve. Përveç kontributit të Qeverisë së SHBA-së me policë për komponentën policore të EULEX-it në Kosovë, ekziston nevoja për shkathtësi të veçanta për luftën kundër krimit të organizuar dhe narkotikëve. Një çështje tjetër me të cilën Kosova ballafaqohet është reduktimi i planifikuar i KFOR-it dhe i ndikimit të tij në kontrollimin e pikave kufitare. Policia e Kosovës duhet t’i marrë përsipër detyrat e KFOR-it në këtë fushë dhe do të ketë nevojë për trajnim dhe përkrahje të vazhdueshme gjersa e merr përgjegjësinë për një pjesë të madhe të kufirit ndërkombëtar. Në të ardhmen, mund të jetë e nevojshme të negociohet një marrëveshje e re bilaterale për ekstradimin e personave për t’u përballur me drejtësinë në Shtetet e Bashkuara.

